
Alþingi ályktar að skora á ríkisstjórnina að fela Rafmagnsveitum ríkisins að
hefja nú þegar undirbúning að því, að nýr rafstrengur verði lagður til Vestmanna-
eyja.

Greinargerð.

Vestmannaeyjar eru ein stærsta verstöð landsins. Þar eru mörg stór og afkasta-
mikil fiskvinnslufyrirtæki, tvær mikilsvirkar fiskmjölsverksmiðjur, og fjöldi ann-
arra iðnfyrirtækja. Íbúafjöldi í kaup staðnum nálgast nú 5000 manns og er í hröð-
um vexti.

Slíkur útgerðar- og stóriðnaðarbær þarfnast mikillar og öruggrar raforku. Sú
raforka er nú flutt eftir einum streng frá raforkuverum á landi út til Eyja.

Strengur þessi er nú kominn til ára sinna, ef miðað er við endingartíma slíkra,
og vitað er að hann er farinn að láta á sjá og talinn veill fyrir á ýmsum stöðum.

Stórviðgerð fór fram á strengnum nú í vetur og mun hún hafa kostað milli
70 og 80 millj. króna. Var sú aðgerð framkvæmd næst Eyjum, þar sem vitað var
að strengurinn var að fara. Auk þess skemmdist rafstrengurinn vegna alvarlegs
óhapps í febrúarmánuði á þessu ári, og þrátt fyrir einmunagott veðurfar þessa
vetrar varð ekki flutt raforka eftir strengnum næstum mánaðartíma. Kostnaður
við þá viðgerð nam tugum milljóna króna og olli auk þess feiknatjóni vegna orku-
skorts um háannatímann.

Hefði veður verið með þeim hætti sem venjulegra er þar um slóðir, er miklu
sennilegra að viðgerð hefði getað seinkað miklu lengur; jafnvel gætu veður hamlað
viðgerð út vertíðina.

Augljóst er að miklu má kosta til svo komist verði hjá svo stórkostlegu tjóni.
Liggur því beinast við að nú þegar verði gerðar ráðstafanir til að útvega nýjan
rafstreng og koma honum í samband; meðan það gerist ekki er vægast sagt um
afar ótryggt orku ástand að ræða í byggðarlaginu.

Geta má og skal þess, að strengur af þessu tagi er dýr, en það ber að hafa
mjög vel í huga, að sá strengur, sem er fyrir hendi, er ekki aðeins lúinn og ótraust-
ur, heldur verður hann fullhlaðinn eftir 2-3 ár, og þess vegna stutt í þessa nauð-
synjaframkvæmd hvort sem er.

Vegna þeirrar reynslu, sem fengist hefur nú að undanförnu, og með tilliti
til ástands strengsins og þess öryggisleysis og kostnaðaráhættu, sem áður var lýst,
þykir rétt að ráðast nú þegar í þetta verkefni.


